„Mladi i jednakopravnost spolova u Bosni i Hercegovini“


Pred očima mi slika: srednjovječni muškarac ide ulicom, za njim, na dva koraka razmaka ide njegova žena. Vrlo česta slika u savremenoj i modernoj (!) Bosni i Hercegovini. Zadnjih nekoliko decenija ne toliko uobičajena praksa u gradskom ambijentu, ali zasigurno neizbježan obrazac ponašanja u ruralnim zajednicama. 

Ne spominjem ovu situaciju slučajno: ona je metafora ovdašnjeg načina življenja i razmišljanja, analogija patrijarhalnog odgoja i nezdravih i iskrivljenih relacija muško-žensko u našoj sredini. 

Skoro pa mogu čuti stare nene kako govore: “On je muško! On mora da gazi prvi!”. 

Frazu “On je muško” svako od nas čuo je bezbroj puta u raznim kontekstima i značenjima. Dobro, pa šta?

Ništa! Žene slegnu ramenima, postupe onako kako su ih njihove nene ili majke učile i sve je uredu! On je muško, ti si žensko, ti moraš ovo, moraš ono, on ništa ne mora…  


Ko je tome kriv?

Smijem li reći: žene, a da ne budem napadnuta od strane istih?

Polemike o ovoj i sličnim temama vode se stalno. Najveće protivnice ovog i ovakvog načina podjele obaveza, rada, života i svega ostalog – na kraju popuštaju i nerijetko ih vidite u ulozi umorne, sa sudbinom pomirene domaćice kako se prilagođava i podvlađuje svom “partneru”. 

“Partneru?”

Definicija partnera je sljedeća: ravnopravna osoba s kojom dijelimo život, lijepo i ružno, dobro i zlo, i s kojom smo jednakopravni u svakom segmentu života!

I onda, kaže ta žena svom partneru npr. ovo: “Dragi, možeš li molim te uključiti mašinu za veš?” A on joj odgovori: “Mogu ako ćeš ti promijeniti gumu na autu!”

Podjela rada postojala je i hiljadama godina prije: muškarci su išli u lov, žene odgajale djecu i kuhale ručak. O tome šta je “ženski” ili “muški” posao u jednom domaćinstvu ne treba raspravljati: zna se da muškarac npr. ne može neke stvari uraditi tako dobro kao žena niti žena kao on. U tradicijskom smislu, to je nešto što svi otprilike prihvatamo kao tzv. nepisana pravila življenja. I to je uredu. Ni jedna odgojena žena neće se protiviti da uradi nešto što joj je u tom smislu određeno kao “njen posao”. 

Naravno, sve dotle dok ne postane rob kuće i svoga partnera. 

Zato rekoh da je za nastalu i postojeću situaciju u našem društvu tj. za svojevrsnu neravnopravnost spolova po meni kriva – žena.

Žena mora znati reći: ne. Ona se mora znati usprotiviti jednoj vrsti iskorištavanja i konstantnog srozavanja njene ličnosti. 

Sretna sam što primjećujem da nove generacije mladih ljudi sve više pridaju važnost rušenju stereotipa u podjeli čovječanstva na (pazi sad): LJUDE I ŽENE!

Kažem ja tako jednom muškarcu: “Pa i žene su ljudi!”, a on meni u šali kaže: “Vi niste ljudi, vi ste žene! A mi smo ljudi!”

OK. Zezanje je isto uredu. Zezamo i mi njih! Da su smotani, da su neorganizovani, da stalno kasne, da su dekoncentrisani, da su zaboravni, itd. Priroda je svakom spolu u amanet ostavila karakteristike i osobine od kojih ne treba bježati i na koje treba gledati sa simpatijom. 

Svi pripadamo ljudskom rodu, a u ljudskom rodu postoje dva spola: muški i ženski. 

Mlade žene, djevojke, polako ali sigurno razbijaju predrasude i sve više se uvlače u tzv. “muške poslove” u društvu. Tako danas imate ženske nogometne reprezentacije, žene automehaničare, žene vozačice Formule 1, žene DJ-e, i sl. Istina je da je svako navedeno zanimanje u neku ruku hibridno ako se njime bavi žena – ali je isto tako istina i da ih ima! Mi za Evropom kasnimo u svakom pogledu, ali na kraju sve što se u Evropi dešava – doći će i do nas. Prije ili kasnije.

Naša uloga i misija mora biti sljedeća: naučiti i odgajati našu djecu tako da se ne osjećaju podređeno ili nadređeno zato što pripadaju ženskom ili muškom spolu. Učili su nas, naučimo i mi njih ravnopravnom životu u zajednici!

Ako malo razmislimo, majke naših majki živjele su u jednom drugom ozračju, živjele u sasvim drugačijem vremenu, kulturalno nisu bile toliko osviještene kao naše majke ili omladina u 21. stoljeću. Vremena se mijenjaju. Fraza – ali je tako. Evolucija u ljudskoj inteligenciji je evidentna. Jednoga će nas dana dovesti i do potpune ravnopravnosti spolova. Jednoga dana… Međutim, na tom putu, svaki pojedinac treba dati svoj doprinos.

M.Dž.

